
না থাকে কুহেলি অন্ধ, না থাকে কুসুমগন্ধ,

না ডাকে বিহগকুল সমীরণ ঝঙ্কারে।

সেই রূপ ক্রমে যত, শৈশব যৌবন গত,

মনোমত সাধ তত ভাঙে চিত্তবিকারে।

সুবর্ণ মেঘের মালা, লয়ে সৌদামিনী ডালা,

আশার আকাশে আর নিত্য নাহি বিহারে।

ছিন্ন তুষারের ন্যায়, বাল্য বাঞ্ছা দূরে যায়,

তাপদগ্ধ জীবনের ঝঞ্ঝাবায়ু প্রহারে।

পড়ে থাকে দূরগত জীর্ণ অভিলাষ যত,

ছিন্ন পতাকার মত ভগ্ন দুর্গ প্রাকারে।

জীবনেতে পরিণত এই রূপে হয় কত

মর্ত্ত্যবাসিমনোরথ, হা দগ্ধ বিধাতা রে!

ধর্ম্মনিষ্ঠাপরায়ণ, সুচারু পবিত্র মন,

বিমলস্বভাব সেই যুবা এবে কোথা রে।

অসত্য কলুষলেশ,  বিঁধিলে শ্রবণদেশ,

কলঙ্কিত ভাবিত যে আপনার আত্মারে।

বামাশক্তি বামাচার, শুনিলে শত ধিক্কার,

জ্বলিত অন্তরে যার সে তপস্বী কোথারে?

কোথা সে দয়াদ্রচিত্ত, সঙ্কল্প যাহার নিত্য,

পরদুঃখ বিমোচন এ দুরন্ত সংসারে।

		 এই পাতা শেষ সম্পাদিত হয়েছে ১৫:৪২টার সময়, ২ মে ২০১৭ তারিখে।
	লেখাগুলো ক্রিয়েটিভ কমন্স অ্যাট্রিবিউশন/শেয়ার-আলাইক লাইসেন্সের আওতাভুক্ত; এর সাথে বাড়তি শর্ত প্রযোজ্য হতে পারে। এই সাইট ব্যবহার করার মাধ্যমে, আপনি এটি ব্যবহারের শর্তাবলী ও এর গোপনীয়তা নীতির সাথে সম্মত হচ্ছেন।

